Тăван çĕр, тăван тавралăх
Эпĕ Чăваш Республикинче çуралнă. Вăл Атăл шывĕн сылтăм çыранĕнче вырнаçнă. Чăваш енĕм илемлĕ çут çанталăкпа, пулăхлă çĕрпе, ешĕл вăрманпа, çĕршер тĕрлĕ вĕçен кайăкпа, сăпайлă та ĕçчен халăхпа пуян. Чăваш чĕлхи çепĕç чĕлхипе тыткăна илет.  

Манăн тăван ял - Сĕнтĕрвăрри районне кĕрекен Октябрьски.  Ĕсмĕл тенĕ ăна иртнĕ ĕмĕр пуçламăшĕнче. Ĕсмĕл пасарĕ, Ĕсмĕл ярмăркки тесен ялти ватăсен паянхи кун та куçĕ шывланса çиçет. Мĕншĕн? Мĕншĕн тесен пирĕн тăрăх  Ĕсмĕл пасарĕпе паллă пулнă,  вăл питĕ шавлă иртнĕ, тĕрлĕ таварпа пуян пулнă. Кунта  таврари ял халăхĕпе пĕрле кÿршĕ регионсенчи купсасем  суту-илÿ тунă. 
Çулталăкра пĕрре ярмăркка ирттернĕ. Вăл 4-5 куна пынă, пиншер çынна пухнă теççĕ ватăсем. Çак çуллахи уява  ача-пăчаран пуçласа сумлă ват сухалсем таранах пуçтарăннă. Аякри тăван-пĕтене, кÿршĕ ялсенчи тус-юлташпа пĕлен-тăрана, ял-йыша пĕрле пухăнса савăнма май панă çак ярмăркка. Уйрăмах ăна яш-кĕрĕм чăтăмсăррăн кĕтнĕ. Мĕнле кĕтмĕн-ха? Хĕрсем ку уява ятарласа çĕнĕ тум çĕлесе  капăрлатнă, юрă ăстисем вăййа тухсан пурте киленмелле юрă хайланă, каччăсем ярмăркка вăхăтĕнче иртекен ăмăртусене хутшăнса хăйсен маттурлăхне сар хĕрсем умĕнче кăтартма ĕмĕтленнĕ. Çамрăксем пĕр-пĕринпе паллашнă, ватăсем тус-тăванĕсене ятарласа хатĕрленĕ кучченеçсемпе хăналанă, пурнăç çинчен калаçнă, тавар сутнă. Ачасене уйрăмах кăруççель илĕртнĕ. Купăс каласа, такмакласа, шÿтлесе ал вăйĕпе çавăрттарнă ăна ялти вăй питти ар çынсем. Унтах мыскараçăсем те, фольклор ăстисем те, пукане театрĕн артисчĕсем те, професилле юрăçăсем те пулнă. Халь çаксене каласа панисене итлетĕп те – ирĕксĕрех чунра аслă ăрусене ăмсанни сисĕнет.  Шел пулин те, паян Ĕсмĕл ярмăркки те, пасарĕ те çук, вĕсем аслă ăру çыннисен аса илĕвĕсенче  тата литература хайлавĕсенче çеç упранаççĕ, часах ак манăçа тухаççĕ.   

Апла пулин те Октябрьски ялĕ паян та хăйĕн йăла-йĕркине пăхăнса пурăнать.  Вăл çулран çул ÿссе, капăрланса пынине те палăртмалла. Уйрăмах çĕнĕ урамсенчи капмар пÿртсем мăнаçлă лараççĕ. Кивĕ урамсем те чылай çĕнелсе улшăнчĕç. Ялта ĕлĕкхи йывăç çуртсем çукпа пĕрех. Мĕнле ан çĕнелтĕр-ха ял?  Кунта ĕçчен, тирпейлĕ, тăрăшуллă  халăх пурăнать. Ялта тĕрлĕ предприяти пур: Октябрьски райпо, 2-мĕш номерлĕ район больници, сĕт-çу завочĕ, çăкăр завочĕ, ял-хуçалăх пĕрлешĕвĕ, ача сачĕ, пĕтĕмĕшле пĕлÿ паракан вăтам шкул, ачасен искусство тата спорт шкулĕсем, капмар клуб, модельлĕ библиотека тата ыт. те.  

Чăнах та, юлашки вунă çулта яла чылай çĕнĕлĕх çитрĕ: газ кĕртрĕç, пур килте те шыв пур, юнашарти пур яла та асфальт çул илсе çитерет. Шкул ачисене автобус вĕренме турттарать.  Пирĕн ялта капмар шкул пур. Ăна 2004 çулта хута янă.  Вăл пирĕн районта çеç мар, республикипе те чи лайăххисен шутĕнче. Шкулта компьютер класĕсем, спорт, акт залĕсем, тир, интерактивлă кабинетсем пур. Кашни класрах интернетпа çыхăннă компьютер вырнаçтарни вĕренекенсене те, вĕрентекенсене те питĕ меллĕ. Кун пек шкулта лайăх паллăсемпе вĕренмесен намăс та. 

Мĕн пĕчĕкренпех эпĕ Чаваш енĕн çут çанталăкĕнчен тĕлĕнсе киленетĕп. Паллах, пирĕн пахчасемпе садсенче кăнтăрти чаплă çимĕçсем ÿсмеççĕ, çапах та çуркуннехи пан улмипе чие йывăççисем ÿсекен садра çăтмахри пек туятăп хама. Кĕркунне вара çимĕçсен тутлă шăршипе киленсе тăранаймастăп. 
Çуллахи вăхăтра ĕç нумай ялта. Çапах та ĕççи хыççăн ачасемпе пуçтарăнса шыва кĕме чупни е вăрмана çырлана çÿреме май пурри пĕтĕм йывăрлăха манăçтарать.  Энĕш шывĕ хĕрринчи пĕр-пĕр çăл куç умне кукленсе ларатăн та унăн  кĕмĕл евĕр таса сивĕ шывĕпе пите çаватăн, унтан йĕкĕр ывăçпа ывăçласа ĕçетĕн. Мĕн пур-ши тĕнчере çăл шывĕнчен тутлăраххи!  Ялти шур сухалсем каланă тăрăх, вĕсен шывĕ сиплĕхлĕ те. Шел пулин те, эпир халь çăл патне шыв ăсма çÿреместпĕр: шыв кашни килех пăрăхсем тăрăх килет – кран уçма çеç ан ÿркен.   

Хĕллехи вăхăтра та эпĕ хамăн тăван тавралăх асамлăхĕпе киленетĕп. Качча кайма хатĕрленнĕ хĕр шурă пĕркенчĕкпе пĕркеннĕн туйăнать вăл шартлама хĕл кунĕнче. Хĕрĕн тасалăхĕпе илемĕ илертнĕ евĕрех тăван ял уй-хирĕпе вăрманĕсем, юхан шывĕпе çырми-çатри хăй патне чĕнет пек. Йĕлтĕр сыратăн та, сивĕ çанталăка пăхмасăрах, уя е вăрмана вĕçтеретĕн. Кунта эсĕ нихăçан та пĕччен пулмастăн: тилĕ е мулкач йĕрĕ хăй хыççăн пыма чĕнет, вĕçен кайăк тĕнчи хăй тыткăнне илет. Чун уçăлса каять çут çанталăк пуянлăхĕпе киленсе çÿренĕ май.   

Шăнкăртатса юхакан Энĕш шывĕн икĕ çыранĕнче манăн юратнă тăван ял вырнаçнă. Эпĕ кашни ир çак шыв урлă çакăнса тăракан кĕперпе, кĕске сукмакпа, шкула васкатăп. Кĕпер çинчи кашни хăми мĕнле выртнине, ăçта мĕнле турат куçĕ пуррине пĕлетĕп эпĕ. Энĕш шывĕ урлă каçса çÿреме хунă пур чула та пĕчĕкренех лайăх паллатăп. Витĕр курăнакан тăрă шыври пулăсем те манран ютшăнми пулнă-тăр. Эпĕ кăçал шкул пĕтеретĕп. Вĕренмелли питех те сахал юлчĕ. Çакăн çинчен шухăшласа илетĕп те – чун хурланать. Мĕнле пурăнăп-ха Энĕш хĕррипе ÿсекен патвар йăмра турачĕсем  кашни кун мана ыр кăмăлпа сывлăх суннисĕр? Шкула чупакан манăн сукмакпа малалла кам  çÿрĕ-ши? Ман ура йĕрĕсене кам пусса такăрлатĕ-ши? Çамрăксем яла пурăнма юлма васкаманни мана питĕ пăшăрхантарать, ялта ача сахалланса пыни тарăн шухăша ярать. Кам пирĕн Тăван çĕре малалла аталантарĕ? 

Манăн учитель профессине алла илсе ялти шкула ĕçлеме таврăнас килет. Ял ачисен  хуларисемпе танах вĕренме майсем пулмалла, тĕрлĕ кружоксем, секцисем, студисем ĕçлеччĕр, ача тавра курăмĕ интернет урлă çеç мар аталантăр. Чĕрĕ хутшăнусем ытларах пулччăр тесен яла туристсене явăçтармалла пуль тесе шутлатăп. Вĕсем ялăн илемне курччăр, унăн культурипе паллашчăр, паллă çыннисене пĕлччĕр. Тен, вара ĕç вырăнĕсем те нумайланĕç, çамрăксем çĕнĕ профессисем алла илсе яла таврăнĕç.

